
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᓇᓪᓕᓂᐅᖅᓯᐅᖃᑕᐅᓂᐊᖅᑐᑦ  
ᑲᓇᑕᒥ ᓱᕈᓰᑦ ᐅᓪᓗᖓᓂᒃ 

ᐃᓚᐅᖃᑕᐅᓂᐊᖅᑐᖅ ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᑎᓪᓗᒋᑦ, ᑐᓴᖅᑎᑦᑎᕗᕐᓗ ᓵᓚᒃᓴᖅᑐᓂᑦ ᐊᕐᕌᒍᑕᒫᑦ 
ᓱᕈᓰᑦ ᐱᔪᓐᓇᐅᑎᖏᓐᓂᑦ ᐱᓪᓗᒋᑦ ᐊᑭᑦᑐᕋᐅᑎᑎᑦᑎᓂᖏᓐᓂᑦ  

 
ᐃᖃᓗᐃᑦ, ᓄᓇᕗᑦ ᓄᓇᕗᒻᒥ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐃᓚᐅᖃᑕᐅᓂᐊᖅᑐᑦ ᑲᓇᑕᒥ ᓱᕈᓰᑦ 
ᐅᓪᓗᖓᓂᒃ ᑕᒫᓂ ᐊᕐᕌᒍᒥ ᐃᓚᐅᖃᑕᐅᓗᑎᑦ ᒪᓕᒐᓕᐅᕐᕕᒻᒥ ᒪᕐᕉᒃ ᐊᕐᕌᒎᒃ ᐊᓂᒍᕋᐃᒻᒪᑎᒃ ᒪᒃᑯᒃᑐᑦ 
ᒪᓕᒐᓕᐅᖅᑎᙳᐊᖑᖃᑕᐅᓂᖏᓐᓄᑦ.  ᑲᓇᑕᒥ ᓱᕈᓰᑦ ᐅᓪᓗᖓ ᓇᓗᓇᐃᖅᑕᐅᓯᒪᕗᖅ ᓄᓇᕐᔪᐊᕐᒥ 
ᐊᕐᕌᒍᑕᒫᑦ ᓄᕖᕝᕙ 20−ᐅᓕᕋᐃᒻᒪᑦ ᐃᓕᓴᕆᔭᐅᖁᓪᓗᒋᑦ ᓂᕈᐊᕈᑕᐅᓚᐅᖅᓯᒪᔪᖅ ᓄᓇᕐᔪᐊᕐᒥ 
ᓄᓇᓕᕐᔪᐊᖑᔪᑦ ᑲᑎᒪᓂᖏᑦ ᓱᕈᓰᑦ ᐱᔪᓐᓇᐅᑎᖏᑕ.  ᑕᒫᓂ ᐊᕐᕌᒍᒥ ᓇᓪᓕᐅᓂᖅᓯᐅᕐᒪᑕ 25-ᖓᓐᓂᒃ 
ᓇᓪᓕᐅᓂᖅᓯᐅᕈᑕᐅᓪᓗᓂ ᑲᓇᑕᒥ ᐊᑎᓕᐅᓚᐅᖅᓯᒪᓂᖓᓄᑦ ᓄᓇᕐᔪᐊᕐᒥ ᐊᖏᕈᑎᓕᐊᕆᔭᐅᓯᒪᔪᒥᒃ. 

“ᑲᓇᑕ ᐊᑎᓕᐅᓚᐅᖅᓯᒪᔪᖅ ᑖᔅᓱᒧᖓ ᐊᖏᕈᑎᒧᑦ 1991−ᖑᑎᓪᓗᒍ, ᑲᓇᑕᒥ ᒐᕙᒪᖏᑦ, ᑲᓇᑕᒥ 
ᐊᕕᑦᑐᖅᓯᒪᔪᑦ ᒐᕙᒪᖏᑦ ᐊᒻᒪᓗ ᑲᓇᑕᑉ ᐅᑭᐅᖅᑕᖅᑐᖓᓂ ᐊᕕᑦᑐᖅᓯᒪᔪᑦ ᒐᕙᒪᖏᑦ ᐱᖁᔭᖅᑎᒍᑦ 
ᑲᒪᒋᐊᖃᓕᖅᑐᑎᑦ ᑲᑎᒪᕕᔾᔪᐊᖅᑎᑉ ᐊᖏᕈᑎᓕᐊᕆᓯᒪᔭᖏᓐᓂᑦ.  ᑭᓯᐊᓂᓕ, ᒐᕙᒪᒃᑯᑦ ᓱᓕ 
ᐱᓕᕆᐊᒃᓴᖃᕈᓐᓇᒻᒪᕆᑦᑐᑦ, ᖃᐅᔨᒪᓇᑦᑎᐊᖁᓪᓗᒋᑦ ᑕᒪᐃᓐᓂ ᓱᕈᓰᑦ ᑲᓇᑕᒥ 
ᖁᕕᐊᒋᔭᖃᕈᓐᓇᕋᓗᐊᕐᒪᖔᑕ ᐱᔪᓐᓇᐅᑎᐅᔪᓂᑦ ᐊᑐᕈᓐᓇᖅᑕᒥᓂᒃ,” ᓄᑕᖅᑲᓄᑦ ᒪᒃᑯᒃᑐᓄᓪᓗ 
ᑭᒡᒐᖅᑐᐃᔨ ᓯᐅᕆ ᒪᒃᓂᐅᓪ−ᒧᓚᒃ ᐅᖃᖅᑐᓂ.   

ᑕᒫᓂ ᐊᕐᕌᒍᒥ, ᑭᒡᒐᖅᑐᐃᔨᐅᔪᖅ ᐅᓪᓗᕐᒥᒃ ᐃᓚᐅᖃᑕᐅᓂᐊᖅᑐᖅ ᒪᓕᒐᓕᐅᕐᕕᒻᒥ ᑕᓚᕖᓴᒃᑯᑦ ᐊᕐᕌᒎᒃ 
ᒪᕐᕉᒃ ᐊᓂᒍᕋᐃᒻᒪᑎᒃ ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᑎᓪᓗᒋᑦ.  ᑭᒡᒐᖅᑐᐃᔨᐅᔪᖅ ᑭᐅᑲᑕᕈᓘᔭᓛᖅᑐᓂ 
ᐊᐱᖅᑯᑎᖏᓐᓂᑦ ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᔪᑦ ᓄᕖᕝᕙ 24, 2016-ᖑᓕᖅᐸᑦ, ᐱᒋᐊᕐᓗᓂ 1:30 
ᐅᓐᓄᓴᒃᑯᑦ ᑲᓇᑕᑉ ᑲᓇᓐᓇᖓᑕ ᓯᕿᙳᔭᖓ ᒪᓕᓪᓗᒍ.  ᒪᒃᑯᒃᑐᑦ ᒪᓕᒐᓕᐅᖅᑎᙳᐊᖑᔪᑦ ᑕᑯᔭᖅᑐᓛᕐᒥᔪᑦ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊᓄᑦ ᑲᑎᖃᑎᒋᒋᐊᖅᑐᕐᓗᓂᒋᑦ ᐃᖅᑲᓇᐃᔭᖅᑏᑦ ᐊᒻᒪᓗ 
ᐃᓕᑉᐹᓪᓕᕐᓗᑎᑦ ᐊᓪᓚᕝᕕᑉ ᒥᒃᓵᓄᑦ.  



“ᐅᐱᓐᓇᖅᑐᖅ ᐃᓚᐅᖃᑕᐅᓗᓂ ᑕᕝᕙᓂ ᒪᒃᑯᒃᑐᑦ ᐱᓕᕆᑎᑕᐅᑎᓪᓗᒋᑦ.  ᐃᓚᖓᑦ ᐱᔪᓐᓇᐅᑎᐅᔪᖅ 
ᐊᓪᓚᕕᑦᑕ ᐊᑐᖅᑕᐅᑎᓐᓇᓱᐊᖏᓐᓇᓲᖓ ᐃᓚᖓ 12 ᑎᑎᕋᖅᓯᒪᔪᑦ ᑲᑎᒪᔨᐅᔪᓂᑦ − ᓱᕈᓯᑉ ᐱᔪᓐᓇᐅᑎᖓ 
ᐃᓚᐅᖃᑕᐅᖃᑦᑕᕐᓗᑎᑦ ᐃᓱᒪᓕᐅᕈᑕᐅᑎᓪᓗᒋᑦ ᐊᑦᑐᖅᑕᐅᓂᐊᖅᑎᓪᓗᒋᑦ,” ᓯᐅᕆ ᒪᒃᓂᐅᓪ−ᒧᓚᒃ 
ᐅᖃᖅᑐᓂ. “ᑖᓐᓇ ᐱᔪᓐᓇᐅᑎᐅᔪᖅ ᒪᓕᑦᑕᐅᓂᖓᓂᒃ ᑕᑯᒃᓴᐅᑎᑕᐅᕗᖅ ᐃᑲᔪᖅᑐᖅᑕᐅᓪᓗᑎᑦ ᓱᕈᓰᑦ 
ᐱᓕᕆᐊᖃᖅᑎᑕᐅᓪᓗᑎᑦ, ᐱᓕᕆᔪᓐᓇᑦᑎᐊᖅᑎᑕᐅᓪᓗᑎᓪᓗ ᐃᓅᖃᑎᒋᔭᐅᑎᓪᓗᒋᑦ ᐊᒻᒪᓗ 
ᐃᓱᒪᓕᐅᕈᑕᐅᔪᑦ ᐱᐅᓯᕚᓪᓕᖅᑎᑕᐅᓪᓗᑎᑦ, ᐱᓯᖃᐅᔾᔭᐅᑎᓪᓗᒋᑦ ᐊᔾᔨᐅᖃᑦᑕᙱᑦᑐᑦ ᐃᓱᒪᒋᔭᖏᑦ 
ᐱᔾᔪᑎᓄᑦ ᐃᓱᒪᒃᓴᖅᓯᐅᕈᑕᐅᓪᓗᑎᑦ.” 

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᖓ ᓇᓗᓇᐃᖅᓯᒋᕗᑦ ᑲᓇᑕᒥ ᓱᕈᓰᑦ ᐅᓪᓗᖓᓂᑦ 
ᑐᓴᖅᑎᑎᓪᓗᑎᑦ ᓵᓚᒃᓴᖅᑐᒥᓃᑦ ᐊᕐᕌᒍᑕᒫᑦ ᐱᓂᑭᓴᐅᑎᑎᑦᑎᓂᖏᑦ ᐅᓂᒃᑳᑦ, ᓂᐲᑦ.  2016-ᖑᑎᓪᓗᒍ, 
ᐊᑭᑦᑐᕋᐅᑎᔪᓐᓇᓚᐅᖅᑐᑦ ᑭᒃᑯᑐᐃᓐᓇᕐᓄᑦ ᐅᐸᑦᑕᐅᓲᑦ ᐃᓕᓐᓂᐊᕐᕖᑦ ᓄᓇᕗᓕᒫᕐᒥ ᐊᒻᒪᓗ 
ᑐᙵᕕᒋᔭᐅᓚᐅᖅᑐᓂ ᑕᒪᔅᓱᒪᑉ ᐱᓂᑭᓴᐅᑎᑦᑎᒍᑎᑉ ᐱᔪᓐᓇᐅᑎᖃᕐᓂᖅ ᐃᓚᐅᖃᑕᐅᓗᓂ.  ᑕᒫᓂ 
ᐊᕐᕌᒍᒥ ᓵᓚᒃᓴᓚᐅᖅᑐᑦ ᐅᑯᐊ:  

• ᒥᑭᔫᑕᐅᓂᖅᐹᓂ-3−ᓄᑦ ᖁᑦᑎᓐᓂᓕᓐᓄᑦ ᐃᓕᓐᓂᐊᖅᑐᑦ – ᐅᖅᓱᖅᑑᖅ ᒥᑭᔫᑕᐅᓂᖅᐹᓂ 
ᐃᓕᓐᓂᐊᕐᕕᖓᓂ 3 ᖁᑦᑎᓐᓂᓖᑦ − “ᓂᐱᕗᑦ ᑐᓴᖅᑕᐅᓕᕐᓕ” 

• 4-7 ᐃᓕᓐᓂᐊᖅᑏᑦ − ᐅᖅᓱᖅᑑᖅ ᒥᑭᔫᑕᐅᓂᖅᐹᓂ ᐃᓕᓐᓂᐊᖅᑐᑦ 5 ᖁᑦᑎᓐᓂᓖᑦ − “ᓱᕈᓰᑦ 
ᐱᔪᓐᓇᐅᑎᖏᑦ” 

• 8-12 ᐃᓕᓐᓂᐊᖅᑏᑦ − ᐊᕐᕕᐊᑦ ᖁᑦᑎᓐᓂᓖᑦ 8B ᐃᓕᓐᓂᐊᖅᑎᑦ − “ᓱᕈᓯᕐᒥᒃ 
ᕿᒪᐃᔪᖃᙱᑦᑐᖅ” 

ᐅᐱᒋᓪᓗᒋ2ᑦ ᓱᕈᓰᑦ ᐱᔪᓐᓇᐅᑎᖃᕐᓂᖏᑦ ᐃᓚᐅᖃᑕᐅᓗᑎᑦ, ᐃᓕᓐᓂᐊᖅᑏᑦ ᐃᖅᑲᓇᐃᔭᖃᑎᖃᕐᓂᐊᖅᑐᑦ 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊᓂᑦ ᖃᓄᐃᑦᑑᒐᔭᕐᒪᖔᖅ ᐊᑐᓂ ᐃᓕᓐᓂᐊᖅᑏᑦ 
ᐱᔾᔪᓯᐊᖏᑦ.  

ᐱᔾᔪᑎᒋᓪᓗᒍ ᑭᒡᒐᖅᑐᐃᔨᑉ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᐊ:  ᑭᒡᒐᖅᑐᐃᔨᑉ ᓄᑕᖅᑲᓄᑦ 
ᒪᒃᑯᒃᑐᓄᓪᓗ ᑎᑎᕋᕐᕕᐊᑦ ᐃᓛᒃᑰᖅᑐᖅ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᐅᔪᖅ ᐃᒪᐃᑦᑎᐊᖁᔨᓂᕐᒧᑦ 
ᓄᓇᕘᒥ ᒐᕙᒪᒃᑯᓐᓂᑦ ᐃᑲᔪᖅᑐᖅᑕᐅᑦᑎᐊᕐᓗᓂ ᐊᒻᒪᓗ ᓴᐳᔾᔨᓯᒪᓗᑎᒃ ᐱᔪᓐᓇᐅᑎᒋᓐᓂᒃ ᐊᒻᒪᓗ 
ᖃᓄᐃᖁᔨᙱᓐᓂᕐᒧᑦ ᐱᔪᒥᒋᔭᖏᑦ ᒪᒃᑯᒃᑐᑦ ᓄᓇᕘᒥ ᐱᔭᕆᐊᖃᕐᒪᑕ. ᖃᐅᔨᒋᐊᒃᑲᓐᓂᕈᓐᓇᖅᐳᑎᑦ 
ᑭᒡᒐᖅᑐᐃᔨᑉ ᓄᑕᖅᑲᓂᒃ ᒪᒃᑯᒃᑐᓂᒡᓗ ᑎᑎᕋᕐᕕᖓᓐᓂᒃ ᐅᕙᓂ www.rcynu.ca. 

ᑐᑭᓯᒋᐊᒃᑲᓐᓂᖁᓪᓗᑎᑦ: 
ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᐊ 
ᐊᑭᖃᙱᑦᑐᖅ 1-855-449-8118 / 867-975-5090 ᐃᖃᓗᖕᓂ 
contact@rcynu.ca 
www.rcynu.ca 

-###- 


